
Annotatsiya. Ushbu maqolada kontreyler tashishlarini tashkil etishda yuk oqimlarini avtomobil va temir yo‘l transporti 
o‘rtasida taqsimlash masalasi ko‘rib chiqilgan. Kontreyler tashishlariga bo‘lgan talabni aniqlash, OD yuk oqimlarini trans-
port tarmog‘i bo‘yicha taqsimlash hamda mavjud temir yo‘l va terminal quvvatlarini hisobga olishga asoslangan yondashuv 
ishlab chiqilgan. Modelda tashish jarayonining xarajat, vaqt, ishonchlilik va ekologik ko‘rsatkichlari hamda infratuzilmaviy 
cheklovlar o‘zaro bog‘liq holda hisobga olinadi. Mazkur yondashuv kontreyler tashishlariga yo‘naltirilishi mumkin bo‘lgan 
yuk oqimlarini aniqlash va ularning transport tarmog‘ida taqsimlanishini baholash imkonini beradi.

Kalit so‘zlar: kontreyler tashishlari, yuk oqimlari, OD matritsa, transport tarmog‘i, talab modeli, binar logit modeli, yuk 
oqimlarini taqsimlash, terminal quvvati.

Abstract. This article examines the distribution of freight flows between road and rail transport in the organization of 
piggyback transportation. An approach is developed based on determining demand for piggyback transportation, distrib-
uting OD freight flows across the transport network, and accounting for the existing capacity of railway infrastructure and 
terminals. The model jointly considers transportation costs, time, reliability, environmental indicators, and infrastructure 
constraints. The proposed approach makes it possible to identify freight flows that can be shifted to piggyback transporta-
tion and to evaluate their distribution across the transport network.

Keywords: piggyback transportation, freight flows, OD matrix, transport network, demand model, binary logit model, 
freight flow distribution, terminal capacity.

Аннотация. В статье рассматривается задача распределения грузопотоков между автомобильным и 
железнодорожным транспортом при организации контрейлерных перевозок. Разработан подход, основанный 
на определении спроса на контрейлерные перевозки, распределении OD-грузопотоков по транспортной сети, а 
также учёте существующей пропускной способности железнодорожной инфраструктуры и мощности терминалов. 
В модели во взаимосвязи учитываются затраты, время, надёжность и экологические показатели перевозочного 
процесса, а также инфраструктурные ограничения. Предлагаемый подход позволяет определять грузопотоки, 
которые могут быть направлены на контрейлерные перевозки, и оценивать их распределение по транспортной 
сети.

Ключевые слова: контрейлерные перевозки, грузопотоки, OD-матрица, транспортная сеть, модель спроса, 
бинарная логит-модель, распределение грузопотоков, мощность терминала.

K I R I S H
Kontreyler tashishlarini tashkil etishda terminal joylashuvini aniqlash bilan bir qatorda, ushbu terminallar 

orqali shakllanishi mumkin bo‘lgan yuk oqimlarini baholash muhim masalalardan biri hisoblanadi. Kontreyler 
tashishlari avtomobil va temir yo‘l transportining o‘zaro bog‘langan faoliyatiga asoslanganligi sababli, yuk 
oqimlarini faqat mavjud yuk hajmi asosida baholash yetarli emas. Bunda yuk tashuvchining transport turini 
tanlashi, tashish xarajatlari, yetkazib berish vaqti, tashish ishonchliligi hamda mavjud transport infratuzilmasining 



M U H A N D I S L I K  VA  I Q T I S O D I Y O T

23

2026-yil, oktabr.  № 10-son

imkoniyatlarini birgalikda hisobga olish talab etiladi. Kontreyler tashishlarida yuk avtomobil transporti orqali 
jo‘natish punktidan terminalga yetkaziladi, uzoq masofadagi asosiy tashish temir yo‘l orqali amalga oshiriladi va 
manzil terminalidan yakuniy qabul qilish punktigacha yana avtomobil transportidan foydalaniladi. Shu sababli 
kontreyler tashishlariga o‘tishi mumkin bo‘lgan yuk oqimining miqdori avtomobil transportida to‘g‘ridan-to‘g‘ri 
tashish bilan kombinatsiyalashgan tashish o‘rtasidagi nisbatga bog‘liq.

Mazkur masalani hal etish uchun yuk jo‘natuvchi va tashuvchilarning transport turini tanlash jarayonini 
matematik ifodalash, kontreyler tashishlariga o‘tuvchi yuk oqimini aniqlash va keyinchalik ushbu oqimni 
mavjud temir yo‘l tarmog‘i bo‘yicha taqsimlash zarur. Bunda temir yo‘l uchastkalarining o‘tkazish qobiliyati va 
terminallarning yuklarni qayta ishlash quvvati hisobga olinishi lozim.

Maqolaning maqsadi kontreyler tashishlariga bo‘lgan talabni aniqlash hamda shakllangan yuk oqimlarini 
temir yo‘l tarmog‘i bo‘yicha mavjud o‘tkazish va terminal quvvatlarini hisobga olgan holda taqsimlash modelini 
ishlab chiqishdan iborat.

M A V Z U G A  O I D  A D A B I Y O T L A R  S H A R H I
Kontreyler va intermodal tashishlarni rivojlantirishda terminal joylashuvini tanlash, transport tarmog‘ini 

shakllantirish va infratuzilma cheklovlarini hisobga olish masalalari xorijiy tadqiqotlarda keng yoritilgan. Tadić, 
Zečević, Krstić va Brnjac intermodal terminallarni joylashtirish masalasini GIS va ko‘p mezonli yondashuv 
asosida ko‘rib chiqqan [1]. Schmid, Lam va Grosse terminal joylashuvini rejalashtirishda barqarorlik omillariga 
e’tibor qaratgan [2]. Alumur, Nickel va Saldanha-da-Gama noaniqlik sharoitida transport tugunlarini joylashtirish 
masalalarini tadqiq etgan [3], Malczewski esa GIS asosidagi ko‘p mezonli qaror qabul qilish usullarini 
umumlashtirgan [4]. Meng va Wang intermodal hub-and-spoke tarmog‘ini loyihalashda manfaatdor tomonlar va 
turli konteyner turlarini hisobga olgan [5]. Mazkur tadqiqotlardan farqli ravishda, ushbu maqolada kontreyler 
tashishlariga bo‘lgan talabni binar logit modeli asosida aniqlash, shakllangan OD yuk oqimlarini mavjud temir 
yo‘l tarmog‘i bo‘yicha taqsimlash hamda temir yo‘l uchastkalari va terminallarning amaldagi quvvat cheklovlarini 
yagona hisoblash jarayonida o‘zaro bog‘lashga e’tibor qaratilgan.

T A D Q I Q O T  M E T O D O L O G I YA S I
Kontreyler tashishlariga bo‘lgan talabni shakllantirish. Quyi darajadagi model yuk tashuvchilar, jumladan, 

avtotransport kompaniyalari, logistika operatorlari va ekspeditorlarning yuklarni tashishda muqobil transport 
turlaridan birini tanlash jarayonini ifodalaydi. Modelda ikkita asosiy variant ko‘rib chiqiladi: T - yukni faqat 
avtomobil transportida tashish; R - kontreyler tashishi, bunda avtomobil transport vositasi uzoq masofada temir 
yo‘l orqali tashiladi.

Transport turini tanlashda tashish xarajati, vaqt, ishonchlilik va ekologik ko‘rsatkichlar hisobga olinadi. Shu 
asosda faqat avtomobil transportida tashilayotgan yuklarning avtomobil-temir yo‘l kombinatsiyalashgan tashish 
tizimiga o‘tishi mumkin bo‘lgan ulushi aniqlanadi. Har bir jo‘natish-qabul qilish juftligi, ya’ni OD yo‘nalishi uchun 
transport turini tanlash yuk tashuvchining tegishli variantdan oladigan foydaliligi bilan bog‘lanadi. Har bir OD 
juftligi va k ∈ {T, R} transport turi uchun foydalilik funksiyasi umumiy ko‘rinishda quyidagicha ifodalanadi:

bu yerda  - OD yo‘nalishida k transport turining umumiy foydaliligi;  - kuzatiladigan transport 

ko‘rsatkichlari bilan aniqlanadigan foydalilik qismi; εᵏₒd - modelda bevosita hisobga olinmagan omillar ta’sirini 
ifodalovchi tasodifiy xatolik hadi.

Modelda foydalilikni shakllantirishda umumiy tashish xarajati, umumiy tashish vaqti, tashish ishonchliligi 
hamda tashish jarayonida ajralib chiqadigan CO₂ miqdorini tavsiflovchi ekologik ko‘rsatkich hisobga olinadi. 
Tasodifiy xatolik hadi o‘zaro mustaqil va bir xil Gumbel taqsimotiga ega deb qabul qilinadi.

bu yerda  - umumiy tashish xarajati;  - umumiy tashish vaqti;  - tashish ishonchliligi;  - 

ekologik ko‘rsatkich; β koeffitsiyentlari tegishli omillarning modeldagi ta’sirini ifodalaydi.
Kontreyler tashishidagi umumiy xarajat terminalga olib kelish va olib chiqish, terminalda qayta ishlash 

hamda tarif xarajatlarini birgalikda hisobga oladi. Umumiy vaqt tarkibida esa asosiy tashish vaqti bilan bir qatorda 

terminaldagi qayta ishlash vaqti ham hisobga olinadi.
Transport turini tanlashning binar logit modeli. Ikki muqobil transport turi mavjud bo‘lgan sharoitda 

kontreyler tashishini tanlash ehtimoli binar logit modeli yordamida aniqlanadi:

Mos ravishda faqat avtomobil transportini tanlash ehtimoli  bo‘ladi.  qiymatining ortishi 

mazkur OD yo‘nalishidagi yuklarning kontreyler tashishlariga o‘tish ehtimoli yuqoriligini, uning kamayishi esa 
avtomobil transportida tashishni davom ettirish ehtimoli yuqoriligini ifodalaydi.

Agar OD yo‘nalishidagi jami yuk oqimi Q_od bilan ifodalansa, kontreyler tashishlariga o‘tuvchi yuk oqimi 
quyidagicha aniqlanadi:

Shu tariqa har bir OD juftligi bo‘yicha mavjud umumiy yuk oqimining kontreyler tashishlariga yo‘naltirilishi 
mumkin bo‘lgan qismi shakllantiriladi. Umumiy tashish xarajatlari va tashish vaqti tanlangan terminallar hamda 
yuk oqimlarini taqsimlash natijalariga bog‘liq.

OD yuk oqimlari ma’lumotlarini shakllantirish. Yuk oqimlarini modellashtirishda jo‘natish va qabul qilish 
punktlari o‘rtasidagi aloqalarni ifodalovchi OD (Origin-Destination) matritsasi asosiy boshlang‘ich ma’lumotlardan 
biri sifatida foydalaniladi. OD matritsasi asosiy sanoat markazlari va hududlar o‘rtasida shakllanadigan yuk 
oqimlarini tavsiflaydi. Yuk oqimlari tonna yoki muayyan davr davomida tashiladigan tirkamalar soni orqali 
ifodalanishi mumkin. Ushbu ma’lumotlar kontreyler tashishlariga bo‘lgan talabni baholash va keyinchalik 
shakllangan oqimlarni transport tarmog‘iga taqsimlash uchun asos bo‘lib xizmat qiladi.

Tadqiqotda foydalanilgan ma’lumotlar “O‘zbekiston temir yo‘llari” AJ Yuk tashish boshqarmasining 
2019-2024-yillardagi ma’lumotlari, OpenStreetMap hamda O‘zbekiston Respublikasi Milliy statistika qo‘mitasi 
ma’lumotlari asosida shakllantirilgan.

OD matritsasini modelga kiritish orqali har bir jo‘natish va qabul qilish hududi o‘rtasidagi yuk oqimi alohida 
ko‘rib chiqiladi. Bu esa umumiy yuk hajmini hududlar bo‘yicha oddiy taqsimlashdan farqli ravishda, yukning 
qayerdan shakllanishi va qaysi hududga yo‘naltirilishini hisobga olish imkonini beradi.

Yuk oqimlarini temir yo‘l tarmog‘i bo‘yicha taqsimlash. Kontreyler tashishlariga o‘tuvchi yuk oqimi 
aniqlangandan so‘ng quyi darajadagi modelning keyingi bosqichida mazkur oqimlar tanlangan terminallar 
o‘rtasidagi temir yo‘l tarmog‘i bo‘yicha taqsimlanadi. Bunda yuk oqimining uzluksizligi, temir yo‘l uchastkalarining 
o‘tkazish qobiliyati hamda terminallarning yuklarni qayta ishlash quvvati asosiy cheklovlar sifatida hisobga 
olinadi. Temir yo‘l tarmog‘i tugunlar va ularni o‘zaro bog‘lovchi uchastkalar majmuasi sifatida qaraladi. Kontreyler 
tashishlariga o‘tgan har bir OD yuk oqimi boshlang‘ich terminaldan tarmoqqa kiritilib, tegishli temir yo‘l 
uchastkalari orqali manzil terminaliga yo‘naltiriladi.

Yuk oqimining saqlanish sharti. Transport tarmog‘ining har bir tugunida kiruvchi va chiquvchi yuk oqimlari 
o‘rtasidagi muvozanat saqlanishi lozim. Mazkur talab yuk oqimining saqlanish sharti orqali ifodalanadi:

bu yerda - OD yo‘nalishidagi yuk oqimining a temir yo‘l uchastkasi orqali o‘tuvchi miqdori;  - OD 

yo‘nalishi bo‘yicha kontreyler tashishlariga yo‘naltirilgan yuk oqimi; O - boshlang‘ich terminal; D - manzil terminali; 
n - temir yo‘l tarmog‘ining tuguni; δ+ (n) - n tugundan chiquvchi, δ- (n) - n tugunga kiruvchi temir yo‘l uchastkalari 
to‘plami.

Boshlang‘ich terminalda yuk oqimi tarmoqqa kiritiladi, manzil terminalida esa tarmoqdan chiqariladi. Oraliq 
tugunlarda kiruvchi va chiquvchi oqimlarning tengligi ta’minlanadi.

Temir yo‘l uchastkalarining o‘tkazish qobiliyatini hisobga olish. Har bir temir yo‘l uchastkasining mavjud 
o‘tkazish qobiliyati alohida cheklov sifatida modelga kiritiladi:

bu yerda Capa - a temir yo‘l uchastkasining kontreyler tashishlarini o‘tkazish qobiliyati; A - temir yo‘l 
uchastkalari to‘plami. Capa qiymati uchastkaning sutkalik poyezd o‘tkazish imkoniyati va poyezd tarkibidagi 
kontreyler birliklari sonidan kelib chiqib aniqlanadi.

Mazkur cheklov haddan tashqari katta yuk oqimining imkoniyati cheklangan temir yo‘l uchastkasiga 
yo‘naltirilishining oldini oladi va hisoblangan oqimlarni mavjud temir yo‘l infratuzilmasining imkoniyatlari bilan 
muvofiqlashtiradi.

Terminalning yuklarni qayta ishlash quvvati cheklovi. Tanlangan terminal orqali xizmat ko‘rsatiladigan jami 
yuk oqimi uning mavjud qayta ishlash quvvatidan oshmasligi lozim:

bu yerda Capj - j-terminalning yuklarni qayta ishlash quvvati; Ωj - j-terminal orqali xizmat ko‘rsatiladigan OD 
yo‘nalishlari to‘plami; yⱼ - terminalning tanlanganligini ifodalovchi binar o‘zgaruvchi. yⱼ=1 terminal tanlanganligini, 
yⱼ=0 esa terminal tanlanmaganligini bildiradi.

Terminal tanlanmagan holatda u orqali yuk oqimini o‘tkazishga ruxsat berilmaydi. Terminal tanlangan holatda 
esa undan o‘tuvchi jami yuk oqimi mavjud qayta ishlash quvvati doirasida shakllanishi lozim.

O‘tkazish qobiliyati yetishmovchiligida yuk oqimlarini qayta taqsimlash. Amaliy sharoitda ayrim temir yo‘l 
uchastkalari yoki terminallarning mavjud quvvati hisoblangan talabni to‘liq qondira olmaydigan vaziyat yuzaga 
kelishi mumkin. Bunday holatda yuk oqimlarini mavjud quvvat imkoniyatlariga muvofiqlashtirish nazarda tutiladi.

Agar muayyan temir yo‘l uchastkasidagi hisoblangan oqim uning o‘tkazish qobiliyatidan oshsa yoki 
terminalga yo‘naltirilgan oqim terminalning qayta ishlash quvvatidan yuqori bo‘lsa, oqimning tegishli qismi 
mavjud imkoniyatlarni hisobga olgan holda qayta taqsimlanadi. Natijada hisoblangan talab miqdori va transport 
tarmog‘ining amaldagi imkoniyatlari o‘rtasida o‘zaro bog‘liqlik shakllanadi.

Quyi darajadagi talab va yuk oqimlarini taqsimlash modelining ishlash jarayoni quyidagi ketma-ketlikda 
amalga oshiriladi: OD yuk oqimlarini shakllantirish; avtomobil va kontreyler tashishlari ko‘rsatkichlarini aniqlash; 
binar logit modeli orqali kontreyler tashishini tanlash ehtimolini hisoblash; kontreyler tashishlariga o‘tuvchi 
yuk oqimini aniqlash; oqimni tanlangan terminallar o‘rtasidagi temir yo‘l tarmog‘iga taqsimlash; yuk oqimining 
saqlanish shartini tekshirish; temir yo‘l uchastkalarining o‘tkazish qobiliyatini tekshirish; terminalning qayta 
ishlash quvvatini tekshirish; zarur hollarda yuk oqimini qayta taqsimlash va yakuniy yuk oqimlarini shakllantirish.

Ushbu ketma-ketlik quyi darajadagi modelning ikki asosiy vazifasini birlashtiradi: mavjud yuk oqimining 
qancha qismi kontreyler tashishlariga o‘tishi mumkinligini aniqlash va aniqlangan oqimni transport tarmog‘ining 
real imkoniyatlariga mos ravishda taqsimlash.

T A H L I L  V A  N A T I J A L A R
Ishlab chiqilgan yondashuvni O‘zbekiston transport tarmog‘i sharoitida qo‘llashda hududlararo OD yuk 

oqimlari, avtomobil va temir yo‘l tarmoqlarining fazoviy joylashuvi hamda terminal joylashuvi uchun shakllantirilgan 
nomzod hududlar hisobga olingan. Hisoblash natijalarida O‘zbekiston transport tarmog‘i doirasida Toshkent, 
Samarqand, Buxoro, Namangan, Nukus va Termiz hududlaridagi C01-C06 terminal joylashuvlari ajratilgan.

1-jadval. O‘zbekiston transport tarmog‘i bo‘yicha hisoblangan terminal ko‘rsatkichlari1

Hudud Terminal Bashorat qilingan yuk o‘tkazuvchanligi, tonna/yil SSI
Toshkent C04 68 200 0,82

Samarqand C03 44 900 0,77
Buxoro C01 39 700 0,61

Namangan C02 20 400 0,58
Nukus C05 13 000 0,47
Termiz C06 14 300 0,40

Hisoblash natijalarida eng yuqori bashorat qilingan yuk o‘tkazuvchanligi Toshkentdagi C04 terminalida 
shakllangan. Keyingi yuqori ko‘rsatkichlar Samarqanddagi C03 va Buxorodagi C01 terminallariga to‘g‘ri keladi. 
Biroq yuk o‘tkazuvchanligi va hududning joylashuv mosligi barcha holatlarda bir xil tartibda o‘zgarmaydi. Xususan, 
Termizda bashorat qilingan yuk o‘tkazuvchanligi Nukusga nisbatan yuqori bo‘lsa-da, uning SSI qiymati pastroq. 
Bu yuk oqimining hajmi terminal joylashuvini baholashda muhim bo‘lishi bilan birga, yakka holda yetarli mezon 

1	  Muallif tomonidan ishlab chiqilgan model asosidagi hisob-kitob natijalari.

emasligini ko‘rsatadi.

1-rasm. O‘zbekiston transport tarmog‘ida tanlangan kontreyler terminallarining GIS asosidagi joylashuvi

Mazkur holat quyi darajadagi yuk oqimlarini taqsimlash modelining terminal joylashuvi modeli bilan 
o‘zaro bog‘liqligini ko‘rsatadi. Bir tomondan, terminalning joylashuvi kontreyler tashishlarining xarajat va vaqt 
ko‘rsatkichlariga ta’sir qiladi. Ikkinchi tomondan, transport turini tanlash natijasida shakllangan yuk oqimlari 
terminallarning talab etiladigan qayta ishlash quvvatiga va temir yo‘l tarmog‘idagi yuklanishga ta’sir ko‘rsatadi.

Ishlab chiqilgan quyi darajadagi model kontreyler tashishlariga bo‘lgan talabni mavjud yuk oqimining 
belgilangan ulushi sifatida oldindan qabul qilish o‘rniga, transport turlarining asosiy ko‘rsatkichlari bilan bog‘liq 
holda aniqlash imkonini beradi. Binar logit modelidan foydalanish har bir OD yo‘nalishi bo‘yicha avtomobil va 
kontreyler tashishlari o‘rtasidagi tanlovni ehtimollik asosida ifodalash imkonini yaratadi.

Bunda kontreyler tashishlariga o‘tuvchi yuk oqimi alohida yakuniy natija sifatida emas, balki keyingi tarmoq 
taqsimotining boshlang‘ich qiymati sifatida qaraladi. Aniqlangan talab temir yo‘l tarmog‘iga uzatilgandan so‘ng yuk 
oqimining saqlanish sharti, temir yo‘l uchastkalarining o‘tkazish qobiliyati va terminallarning qayta ishlash quvvati 
tekshiriladi. Shu sababli hisoblangan ehtimoliy talab bilan transport tizimi tomonidan amalda qabul qilinishi 
mumkin bo‘lgan yuk oqimi o‘rtasida farq yuzaga kelishi mumkin.

Modelning ushbu xususiyati ayniqsa yuk oqimlari yuqori bo‘lgan yo‘nalishlarda muhim ahamiyatga ega. 
Agar terminal yoki temir yo‘l uchastkasining mavjud quvvati talabni qondirish uchun yetarli bo‘lmasa, oqimlarni 
mavjud infratuzilma imkoniyatlariga moslashtirish zarur bo‘ladi. Natijada kontreyler tashishlariga bo‘lgan talab va 
transport tarmog‘ining mavjud imkoniyatlari yagona hisoblash jarayonida o‘zaro bog‘lanadi.

Shuningdek, model terminal joylashuvi bilan yuk oqimlari o‘rtasidagi ikki tomonlama bog‘liqlikni ifodalaydi. 
Terminal joylashuvining o‘zgarishi avtomobil orqali terminalga olib kelish va olib chiqish masofalariga, umumiy 
tashish xarajatlari va vaqtiga ta’sir qiladi. Ushbu ko‘rsatkichlarning o‘zgarishi binar logit modeli orqali kontreyler 
tashishlarini tanlash ehtimoliga, natijada esa temir yo‘lga yo‘naltiriladigan yuk oqimi miqdoriga ta’sir ko‘rsatadi.

X U L O S A  V A  T A K L I F L A R
Kontreyler tashishlarini tashkil etishda yuk oqimlarini baholash uchun transport turini tanlash va yuk 

oqimlarini transport tarmog‘i bo‘yicha taqsimlash jarayonlarini o‘zaro bog‘liq holda ko‘rib chiqish zarur. Ishlab 
chiqilgan quyi darajadagi model ushbu jarayonlarni yagona hisoblash tizimida birlashtirish imkonini beradi.

Binar logit modeli asosida avtomobil va kontreyler tashishlari o‘rtasidagi tanlovni xarajat, vaqt, ishonchlilik 
va ekologik ko‘rsatkichlar bilan bog‘liq holda ifodalash kontreyler tashishlariga yo‘naltirilishi mumkin bo‘lgan 
yuk oqimini aniqlash imkonini yaratadi. Shakllangan oqimlarni OD yo‘nalishlari bo‘yicha temir yo‘l tarmog‘iga 
taqsimlashda esa yuk oqimining uzluksizligi, temir yo‘l uchastkalarining o‘tkazish qobiliyati va terminallarning 
yuklarni qayta ishlash quvvati hisobga olinadi.

Modelning muhim jihati kontreyler tashishlariga bo‘lgan ehtimoliy talabni transport infratuzilmasining 
mavjud imkoniyatlaridan ajratmagan holda baholashdan iborat. Quvvat cheklovlari yuzaga kelganda yuk oqimlarini 

qayta taqsimlash orqali hisoblash natijalari temir yo‘l tarmog‘i va terminallarning amaldagi imkoniyatlariga 
muvofiqlashtiriladi.

O‘zbekiston transport tarmog‘ida olingan natijalar yuk o‘tkazuvchanligi hududlar bo‘yicha farqlanishini va 
terminal joylashuvini baholashda yuk oqimi bilan bir qatorda transport hamda fazoviy sharoitlarni ham hisobga 
olish zarurligini ko‘rsatadi. Shu asosda ishlab chiqilgan yondashuv kontreyler tashishlariga yo‘naltirilishi mumkin 
bo‘lgan yuk oqimlarini aniqlash, ularni mavjud transport tarmog‘iga taqsimlash va terminal quvvatlariga bo‘lgan 
talabni baholash uchun uslubiy asos bo‘lib xizmat qiladi.

